
Na osnovu člana 6. stav 5. Zakona o vanjskotrgovinskoj politici ("Službeni glasnik BiH", broj 7/98), i čl. 2. i 16. Zakona o Vijeću ministara Bosne i Hercegovine i ministarstvima Bosne i Hercegovine ("Službeni glasnik BiH", broj 4/97), na prijedlog Ministarstva vanjske trgovine i ekonomskih odnosa, Vijeće ministara Bosne i Hercegovine na 59. sastanku održanom 10. septembra 1998. godine, donijelo je

ODLUKU

O KLASIFIKACIJI ROBA NA REŽIME IZVOZA I UVOZA

I

Ovom odlukom uređuje se klasifikacija roba na individualne režime izvoza i uvoza:

- slobodan izvoz;

- izvoz na osnovu dozvole;

- slobodan uvoz;

- uvoz na osnovu dozvole.

Oznake za robu iz stava 1. ove tačke su slijedeće:

"LB" - roba se izvozi, odnosno uvozi slobodno;

"D" - roba se izvozi, odnosno uvozi na osnovu dozvole.

II

Osim oznakom iz tačke I ove odluke roba koja se uvozi za potrebe reprodukcije i zaštite zdravlja životinja i biljaka, za čiji je uvoz potrebno odobrenje Ministarstva poljoprivrede, vodoprivrede i šumarstva Entiteta označava se znakom X.

Vijeće ministara utvrdit će jedinstvene kriterije za izdavanje odobrenja, na osnovu pribavljenog mišljenja ministarstava poljoprivrede, vodoprivrede i šumarstva entiteta, iz stava 1. ove tačke.

Roba iz stava 1. ove tačke određena je u Spisku roba za reprodukciju i zaštitu životinja i biljaka, koji je sastavni dio ove odluke (Prilog broj 1.).
III

Opojne droge, lijekovi, krv i njene frakcije i slični farmaceutski proizvodi za koje saglasnost izdaje Ministarstvo zdravlja Entiteta, navedeni su u Spisku opojnih droga, lijekova, frakcija krvi i sličnih farmaceutskih proizvoda, koji je sastavni dio ove odluke (Prilog broj 2.).

Za robu iz stava 1. ove ta~ke carinski organi, pri carinjenju robe, kontroliraju da li se roba carini na carinarnici koja je navedena u saglasnosti Ministarstva zdravlja Entiteta i dozvoli Ministarstva trgovine Entiteta.

IV

Za ostale robe koje su klasificirane prema individualnim režimima izvoza ili uvoza na osnovu dozvole "D", navedene u Spisku ostalih roba (Prilog broj 3.), saglasnost izdaje nadležno ministarstvo Entiteta, a dozvolu Ministarstvo trgovine Entiteta.

V

Ministarstva trgovine entiteta su obavezna, do desetog dana tekućeg mjeseca, dostaviti izvještaje za prethodni mjesec Ministarstvu vanjske trgovine i ekonomskih odnosa o izdatim dozvolama za izvoz i uvoz roba klasificiranih prema individualnim režimima na oblik izvoza "D", koji sadrže:

- naziv (naimenovanje) robe koja se izvozi, odnosno uvozi;

- tarifnu oznaku robe koja se izvozi, odnosno uvozi;

- količinu robe koja se izvozi, odnosno uvozi;

- vrijednost robe u stranoj valuti, koja se izvozi, odnosno uvozi, preračunatu u DEM, prema važećem kursu Centralne banke Bosne i Hercegovine.

VI

Rezervni dijelovi za održavanje uvezene opreme, odnosno dijelovi uvezene opreme, i za održavanje trajnih potrošnih dobara, te laboratorijske hemikalije i reagensi u pakovanjima do 2,5 kg neto mase, uvoze se slobodno. U provedbi ove odluke, pri klasifikaciji robe, primjenjuju se odredbe Zakona o carinskoj tarifi Bosne i Hercegovine ("Službeni glasnik BiH", br. 1/97 i 1/98) i propisi doneseni na osnovu tog zakona.

Iznimno od odredbe stava 1. ove tačke, pri klasifikaciji dijelova za ugradnju koji se izvoze, odnosno uvoze za izradu gotovih proizvoda, čiji je izvoz, odnosno uvoze slobodan, ili se izvoze, odnosno uvoze na osnovu ugovora o dugoročnoj proizvodnoj kooperaciji, ugovora o zajedničkom ulaganju i ugovora o ustupanju izgradnje investicijskog objekta stranom izvođaču, primjenjuju se odredbe člana 4. Zakona o carinskoj tarifi Bosne i Hercegovine.
VII

Ako za pojedinu robu iz tačke I ove odluke Vijeće ministara Bosne i Hercegovine propiše posebne uvjete za izvoz odnosno uvoz, odredbe ove odluke neće se primjenjivati za vrijeme važenja tih propisa.

VIII

Danom stupanja na snagu ove odluke prestaje primjena dosadašnjih propisa o klasifikaciji prema individulanim režimima izvoza i uvoza robe u Bosnu i Hercegovinu.

IX

Ova odluka stupa na snagu narednog dana od dana objavljivanja u "Službenom glasniku BiH" a objavit će se i u službenim glasilima entiteta.

